
Abstract. Based on international experience, this article analyses the specific features and 
diversity of service and management methods used by library associations and library consortia. 
The analysis shows that library associations mainly focus on developing human capital, introducing 
professional standards, and strengthening the professional community, while library consortia 
serve to save economic resources, jointly purchase electronic databases, and build corporate 
technological infrastructure. The article concludes with general recommendations on applying this 
international experience within the library system of Uzbekistan.

Аннотация. Ушбу мақолада халқаро тажриба асосида кутубхона ассоциациялари ва ку-
тубхона консорциумларининг хизмат кўрсатиш ҳамда бошқарув усулларидаги ўзига хос ху-
сусиятлари ва хилма-хиллиги таҳлил қилинган. Натижага кўра, кутубхона ассоциациялари 
асосан инсон капиталини ривожлантириш, соҳа стандартларини жорий этиш ва професси-
онал ҳамжамиятни мустаҳкамлашга йўналтирилган бўлса, консорциумлар иқтисодий ресурс- 
ларни тежаш, электрон базаларни биргаликда харид қилиш ва корпоратив технологик ин-
фратузилмани шакллантиришга хизмат қилади. Мақола якунида ушбу халқаро тажрибадан 
Ўзбекистон кутубхона тизимида фойдаланиш бўйича умумий тавсиялар берилган.

Калит сўзлар: кутубхона ассоциациялари, кутубхона консорциумлари, бошқарув мо-
дельлари, корпоратив ҳамкорлик, рақамли трансформация, ахборот инфратузилмаси.

асрда ахборот-коммуникация тех-
нологияларининг жадал ривожла-
ниши кутубхоналар фаолиятига
сезиларли таъсир кўрсатиб, улар-

нинг хизмат кўрсатиш шакллари, бошқарув 
механизмлари ва ҳамкорлик алоқаларини 
тубдан ўзгартирмоқда. Электрон ресурслар 
ҳажмининг ортиши, илмий ресурслар нархла-
рининг мунтазам ўсиши ҳамда фойдаланув-
чиларнинг ахборот эҳтиёжлари мураккаб- 
лашиб бориши шароитида кутубхоналар ўз 
фаолиятини якка тартибда самарали таш-
кил этишда қатор иқтисодий ва ташкилий 
муаммоларга дуч келмоқда. Илмий изланиш- 
лар натижалари эса мазкур муаммоларни 
ҳал этишнинг самарали воситалари сифати-
да кутубхона ассоциациялари ва кутубхона 
консорциумларини шакллантириш, уларнинг 
ўзаро корпоратив ҳамкорлигини ривожлан-

тириш, ахборот ресурсларидан биргалик-
да фойдаланиш механизмларини такомил-
лаштириш ҳамда бошқарувнинг замонавий 
модельларини амалиётга жорий этиш зарур-
лигини кўрсатмоқда.

Кутубхона ассоциациялари ва кутубхо-
начилик касбини ривожлантириш, мутахас-
сислар малакасини ошириш, халқаро да-
ражада соҳа стандартларни ишлаб чиқиш 
ҳамда соҳа манфаатларини ҳимоя қилишга 
қаратилган ташкилотлар ҳисобланади. Улар 
кутубхона стратегияларини шакллантириш, 
халқаро ҳамкорликни ривожлантириш ва 
касбий билимлар алмашинувини таъмин-
лашда муҳим ўрин тутади. Хусусан, Халқаро 
кутубхона ассоциациялари ва институтлари 
федерацияси (IFLA), Америка кутубхоналар 
ассоциацияси (ALA) ҳамда Европа илмий 
кутубхоналари ассоциацияси (LIBER) каби 

ташкилотлар глобал миқёсда кутубхоначилик 
ривожига сезиларли ҳисса қўшиб келмоқда.

Кутубхона консорциумлари эса, асосан, 
муассасалар ўртасида ресурсларни биргалик-
да харид қилиш, электрон ахборот базаларига 
жамоавий обуна бўлиш, технологик инфрату-
зилмани ривожлантириш орқали харажатларни 
минималлаштириш мақсадида ташкил этилади. 
Консорциумлар орқали кутубхоналар илмий 
маълумотлар базалари ва электрон ресурслар-
дан фойдаланиш имкониятларини кенгайти-
риб, молиявий самарадорликка эришадилар. 
EIFL, ICOLC, ANKOS, INFLIBNET каби йирик 
консорциумлар ушбу модельнинг муваффақи-
ятли намуналаридан ҳисобланади. [1, 17]

Сўнгги йилларда кутубхона ассоциаци-
ялари ва консорциумларининг роли янада 
ортиб бормоқда. Бунинг асосий сабаблари 
қаторига илмий нашрлар нархларининг оши-
ши, очиқ илм-фан (Open Science) ҳаракати-
нинг кенгайиши, рақамли трансформация 
жараёнларининг жадаллашуви ҳамда сунъ-
ий интеллект технологияларининг кутубхона 
хизматларига кириб келишини кўрсатиш мум-
кин. [2] Шу билан бирга, мазкур ташкилотлар-
нинг бошқарув тузилмалари, молиялаштириш 
механизмлари, аъзолик талаблари ва хизмат 
кўрсатиш йўналишлари мамлакатлар ҳамда 
минтақалар кесимида сезиларли даражада 
фарқланади. Мазкур мақоланинг мақсади 
юқоридаги фарқлар ҳамда бошқарув усулла-
ридаги хилма-хилликни таҳлил қилиш, улар-
нинг ўхшаш жиҳатларини аниқлаш ҳамда 
Ўзбекистон кутубхона тизими учун мақбул 
тавсиялар ишлаб чиқишдан иборат.

Йирик кутубхона ассоциацияларининг 
фаолияти ва ташкилий тузилмаси

Америка Кутубхоналар Ассоциациясига 
1876-йилда Мелвил Дюи ва унинг сафдош- 
лари томонидан асос солинган бўлиб, 
АҚШдаги кутубхоналар фаолиятини муво-
фиқлаштирувчи ҳамда соҳа мутахассислари-
нинг касбий манфаатларини ҳимоя қилувчи 
энг асосий нодавлат ва нотижорат ташки-
лотдир. Америка Қўшма Штатларида ушбу 
ассоциация кутубхона иши бўйича миллий 
стандартларни ишлаб чиқиш, оммавий ва 
таълим муассасалари кутубхоналарини ри-
вожлантириш дастурларини юритиш, мута-
хассисларнинг касбий малакасини ошириш 
ҳамда университетлардаги кутубхонашунос-
лик йўналиши ўқув дастурларини аккреди-
тациядан ўтказиш учун бевосита масъул ҳи-
собланади. Шунингдек, у мамлакат миқёсида 
ахборот ва сўз эркинлигини ҳимоя қилиш, 
кутубхоналарда цензурага йўл қўймаслик 
борасида энг қудратли ва ҳал қилувчи сиё-
сий-ижтимоий институт вазифасини бажа-
ради. [3]

ALA 50 мингдан ортиқ аъзони ўз атро-
фида бирлаштирган жаҳондаги энг қадимий 
ҳамда йирик кутубхона ассоциацияси бўлиб, 
унинг ташкилий тузилмасининг таҳлилий 
шаклини 1-расмда кўриш мумкин.

Халқаро кутубхона ассоциациялари ва 
институтлари федерацияси 1927-йилда таш-
кил этилган бўлиб, унинг асосий функцияла-
ри глобал миқёсда кутубхона хизматларини 
стандартлаштириш, мутахассислар малакаси-
ни ошириш ҳамда маданий-тарихий меросни 

асраб-авайлашдан иборат. IFLA бутун дунё 
бўйлаб кутубхоначиликни тизимли ривожлан-
тириш учун ягона халқаро профессионал 
стандартлар ва илғор иш усулларини ишлаб 
чиқади ҳамда уларни миллий кутубхоналар 
амалиётига жорий этади. Шу билан бирга, 
IFLA Инсон ҳуқуқлари умумжаҳон деклара-
циясининг 19-моддасига таянган ҳолда, жа-
миятнинг барча аъзолари учун ёши, миллати, 
жинси ва жисмоний имкониятларидан қатъи 
назар, ахборот, китоб ва рақамли ресурслар-
дан тенг ҳамда эркин фойдаланиш ҳуқуқини 
таъминловчи глобал ҳимоячи вазифасини 
бажаради. [4]

IFLA ўзининг таркибий тузилмаси бўйи-
ча дунё миқёсида тахминан 150 та давлат-
даги 1500 дан ортиқ йирик ассоциация ва 
муассасаларни бевосита аъзо сифатида 
қамраб олади. Бироқ бу аъзоларнинг ички 
тармоқлари ва ихтисослашган бўлимларини  

ҳисобга олганда, IFLA структуравий жиҳатдан  
дунёдаги 250 000 дан ортиқ ҳар хил турдаги 
кутубхоналарни ва миллионлаб соҳа мута-
хассисларини ўзаро боғлаб турувчи глобал 
тармоқ ҳисобланади. Унинг ташкилий тузил-
масининг таҳлилий шаклини 2-расмда кўриш 
мумкин.

Европа илмий кутубхоналари ассоциация-
си 1971-йилда Европа Кенгаши шафелигида 
ташкил этилган, бугунги кунда 40 дан ортиқ 
мамлакатнинг 400 дан зиёд йирик миллий, 
университет ва илмий-тадқиқот кутубхона-
ларини бирлаштирган Европадаги энг етак-
чи профессионал ассоциация ҳисобланади. 
Ушбу ассоциациянинг бош функцияси Евро-
пада жаҳон даражасидаги илмий тадқиқот-
ларни қўллаб-қувватлаш учун замонавий 
ахборот инфратузилмасини яратиш, интел-
лектуал эркинлик ҳамда илмий маълумот-
лардан очиқ фойдаланиш тизимини жадал 
ривожлантиришдан иборат. LIBER стратегик 
жиҳатдан Европа иттифоқи мамлакатла-
ри ва халқаро миқёсда илмий кутубхоналар 
манфаатларини ҳимоя қилиш, муаллифлик 
ҳуқуқи қонунчилигини тадқиқотчилар фой-
дасига мослаштириш ҳамда рақамли мада-
ний меросни сақлаш функцияларини бажа-
ради; шунингдек, у махсус ишчи гуруҳлари 
орқали кутубхона раҳбарлари ва ходимлари-
нинг рақамли кўникмаларини ошириш, сунъ-
ий интеллект ҳамда “Очиқ фан” сиёсатини 
амалиётга татбиқ этиш бўйича Европанинг 
ягона методологик ва мувофиқлаштирувчи 
маркази вазифасини ўтайди. [5]

LIBER халқаро даражада ўзининг махсус 
йўналиши — яъни фақат илмий-тадқиқот ва 
университет кутубхоналарини бирлаштири-
ши билан ALA ва ИФЛАдан ажралиб тура-
ди. Ҳозирги кунда Европанинг 40 дан ортиқ 
мамлакатидаги 400 дан зиёд энг йирик ва 
нуфузли илмий муассасаларини бевосита ўз 
атрофида жамлайди. Унинг ташкилий тузил-
масининг таҳлилий шаклини 3-расмда кўриш 
мумкин.

IFLA, ALA, LIBER каби кутубхона ассоци-
ацияларининг фаолиятини ўрганиш орқали 
уларнинг асосий вазифаси кутубхоначилик 
касбини ривожлантириш, мутахассисларнинг 
малакасини ошириш ҳамда соҳанинг манфа-
атларини ҳимоя қилиш эканлиги аниқланди. 
Қуйида ҳар бир фаолият кенгроқ ёритиб бе-
рилган.

Кутубхоначиларни профессионал ри-
вожлантириш ва малакасини ошириш. 
Кутубхона ассоциацияларининг энг муҳим 
функцияларидан бири кутубхона мутахас-

Ижро аппарати

Маслаҳат қўмиталари

6 та асосий маслаҳат қўмитаси

1. Муаллифлик ҳуқуқи ва ҳуқуқий

масалалар қўмитаси;

2. Маданий мерос қўмитаси;

3. Ахборотдан эркин фойдаланиш

ва сўз эркинлиги қўмитаси;

4. Стандартлар қўмитаси;

5. Очиқ фан ва илмий алоқалар

маслаҳат қўмитаси;

6. Касб этикаси қўмитаси

Минтақавий Кенгаш Касбий Кенгаш

Дунёнинг 6 та минтақавий

бўлимлари:

1. Asia-Oceania,

2. Europe,

3. Latin America and

the Caribbean,

4. Middle East

and North Africa,

5. North America

6. Sub-Saharan Africa

8 та йирик йўналиш қўмиталари:

1. Сиёсат ва адвокатсия;

2. Касбий таълим ва малака;

3. Кутубхона турлари;

4. Фойдаланувчиларга хизмат

кўрсатиш;

5. Фондлар ва техник хизматлар;

6. Кутубхона менежменти

ва маркетинг;

7. Рақамли трансформация

ва технологиялар;

8. Очиқ фан ва инновациялар

Махсус қизиқиш гуруҳлари, ишчи

гуруҳлар ва профессионал тармоқлар

2-расм. IFLA ташкилий тузилмаси.

Европа илмий 
кутубхоналари 
ассоциацияси 

1971-йилда Европа 
Кенгаши шафелигида 

ташкил этилган, 
бугунги кунда 40 дан 
ортиқ мамлакатнинг 
400 дан зиёд йирик 

миллий, университет 
ва илмий-тадқиқот 

кутубхоналарини 
бирлаштирган 

Европадаги энг 
етакчи профессионал 

ассоциация 
ҳисобланади



«»ахборот-кутубхонажурнали.№3 (35) 2023 INFOLIB

43

№3 (47) 2026.  Информационно-библиотечный журнал. «INFOLIB».

ПРАКТИКАПРАКТИКА

сисларининг касбий салоҳиятини ривож- 
лантириш ҳисобланади. Замонавий кутубхо-
налар рақамли технологиялар, сунъий ин-
теллект, илмий маълумотларни бошқариш, 
Open Science ва Research Data Management 
каби янги йўналишларни ўзлаштиришга маж-
бур бўлмоқда. Шу сабабли ассоциациялар 
мунтазам равишда семинарлар, тренинглар, 
вебинарлар ва сертификатлаш дастурла-
рини ташкил этадилар. Масалан, ALA томо-
нидан ҳар йили юзлаб ўқув дастурлари [6] 
амалга оширилади. IFLA эса дунёнинг турли 
минтақаларида фаолият юритаётган кутуб-
хоначилар учун масофавий таълим ва мала-
ка ошириш дастурларини [7] таклиф қилади. 
Ушбу хизматлар кутубхоначиларнинг замона-
вий компетенцияларини ривожлантиришга 
йўл очади.

Конференциялар ва профессионал 
форумлар. Ассоциациялар халқаро ва мил-
лий конференцияларни ташкил этиш орқа-
ли тажриба алмашиш майдонини яратади. 
Бундай тадбирлар янги технологиялар, ин-
новацион хизматлар ва бошқарув тажриба-
ларини муҳокама қилиш имконини беради. 
IFLA World Library and Information Congress 
[8], ALA Annual Conference [9] ҳамда LIBER 
Annual Conference [10] каби тадбирлар минг-
лаб мутахассисларни бирлаштиради. Кон-
ференциялар нафақат илмий натижаларни 
тақдим этиш, балки янги ҳамкорлик алоқа-
ларини шакллантириш учун ҳам муҳим плат-
форма ҳисобланади.

Профессионал стандартлар ва мето-
дик тавсиялар ишлаб чиқиш. Кутубхона ас-
социацияларининг яна бир муҳим вазифаси 

кутубхона фаолиятини стандартлаштириш  
ҳисобланади. Хусусан, IFLA томонидан 
ишлаб чиқилган тавсиялар каталоглаштириш, 
ахборотга эркин кириш, рақамли сақлаш ва 
фойдаланувчиларга хизмат кўрсатиш соҳа-
ларида халқаро стандарт [11] сифатида 
тан олинади. Стандартлар кутубхоналар 
фаолиятининг сифати ва самарадорлигини 
ошириш, шунингдек, турли мамлакатлар ку-
тубхоналари ўртасида ягона ёндашувларни 
шакллантириш имконини беради.

Адвокация ва манфаатларни ҳимоя 
қилиш. Кутубхона ассоциациялари кутуб-
хоналар манфаатларини давлат органлари, 
халқаро ташкилотлар ва жамият олдида ҳи-
моя қилади. Бу фаолият адвокация деб юри-
тилади. Масалан, ALA АҚШда кутубхоналар-
ни молиялаштириш, интеллектуал эркинлик 
ва ахборотдан фойдаланиш ҳуқуқини ҳимоя 
қилиш [https://www.ala.org/advocacy] бўйича 
фаол иш олиб боради. Шунингдек, глобал 
ва минтақавий миқёсда бу борадаги энг йи-
рик ва тизимли фаолиятни IFLA [12] ҳамда 
LIBER [13] мисолида яққол кўришимиз мум-
кин. Адвокация фаолияти кутубхоналарнинг 
жамиятдаги ролини мустаҳкамлаш ва давлат 
сиёсатида уларнинг манфаатларини ҳисобга 
олишга хизмат қилади.

Ўзаро ҳамкорликни йўлга қўйиш. Кутуб-
хона ассоциациялари мутахассислар ўртаси-
да профессионал тармоқлар яратади. Ушбу 
тармоқлар орқали кутубхоначилар тажриба 
алмашади, қўшма лойиҳаларни амалга ошира-
ди ва халқаро алоқаларни ривожлантиради. 
Ахборот-кутубхона тизимида профессионал 
тармоқлар воситасида ўзаро ҳамкорликни 

Аъзолар йиғилиши

Ижро кенгаши

Стратегик қўмиталар Молия қўмитаси Кадрлар қўмитаси
Конференция

дастури қўмитаси

Стратегик қўмита қуйидаги 4 та қўмиталарга бўлинади:

1. Илмий кутубхоналарни жамиятнинг ишончли ва фаол марказларига айлантириш қўмитаси;

2. Кутубхоналарда энг замонавий/илғор хизматларни жорий этиш қўмитаси;

3. Очиқ фанни ривожлантиришда кутубхоналарнинг етакчилигини таъминлаш қўмитаси

4. Кутубхона ходимларининг малака ва кўникмаларини узлуксиз ошириш қўмитаси

Волонтёр кутубхоначилар гуруҳи

3-расм. LIBER ташкилий тузилмаси.

вазифаси кутубхона 
фаолиятини 
стандартлаштириш 

йўлга қўйиш кутилганидан ҳам кенг кўламли 
амалий ва ижтимоий-иқтисодий натижаларни 
тақдим этади. Хусусан, ушбу ўзаро ҳамкор-
лик механизми соҳа мутахассисларининг бир 
маконга жамланиб, жаҳон андозаларидаги 
илғор тенденциялар, инновацион ахборот 
хизматларини кўрсатиш усуллари ва замона-
вий технологик ечимлар бўйича реал вақт ре-
жимида тажриба алмашишларини таъминлай-
ди, бу эса узоқ муддатда инсон капиталининг 
сифат кўрсаткичларини тубдан оширишга 
хизмат қилади. Ҳамкорлик натижасида кутуб-
хоналар нафақат ресурсларни, балки интел-
лектуал салоҳиятни ҳам бирлаштирган ҳолда 
йирик гибрид ва трансформацион лойиҳа-
ларни, корпоратив каталоглаштириш тизим-
ларини ва халқаро миқёсдаги очиқ фан ин-
теграцияларини минимал харажатлар билан 
ҳаётга татбиқ этиш имконига эга бўладилар. 
Энг муҳими, IFLA, LIBER ва ALA каби нуфуз-
ли халқаро ассоциацияларнинг кўп йиллик 
амалиёти исботлаганидек, бундай стратегик 
платформалар ёш кадрларнинг глобал илмий 
ҳамжамиятга тез фурсатларда интеграцияла-
шувига, халқаро миқёсда ахборот олиш ҳуқуқи 
тенглигининг таъминланишига ҳамда тармоқ 
муассасаларининг рақамли трансформация 
жараёнларини бир тизимда жадаллаштириш-
га олиб келади. [14]

Илмий тадқиқотларни қўллаб-қувватлаш. 
Кутубхона ассоциацияларининг стратегик 
вазифаларидан бири — соҳада мақсадли 
илмий-тадқиқот ишларини рағбатлантириш, 
инновацион ғояларни моддий ва услубий 
жиҳатдан таъминлаш ҳамда илмий лойи- 
ҳаларни молиялаштириш дастурларини 
тизимли амалга оширишдан иборатдир. 
Таҳлиллар шуни кўрсатадики, кутубхона 
ассоциациялари томонидан илмий тадқиқот-
ларнинг бундай молиявий ва интеллектуал 
қўллаб-қувватланиши соҳадаги илмий изчил-
ликни таъминлаб, назария ва амалиёт ўрта-
сидаги узвийликни мустаҳкамлайди ҳамда 
миллий ахборот-кутубхона инфратузилма-
сини жаҳон миқёсидаги рақамли трансфор-
мация талабларига мувофиқ илмий асосда  
лойиҳалаштириш имконини беради. [15]

Ассоциациялар ва консорциумлар 
ўртасидаги асосий фарқлар

Тадқиқот натижалари ассоциациялар ва 
консорциумлар ўртасида муҳим функционал 
фарқлар мавжудлигини кўрсатди. Биринчи 
навбатда, ассоциациялар инсон капиталини 
ривожлантиришга йўналтирилган бўлса, кон-
сорциумлар ресурсларни бошқариш ва иқти-

содий самарадорликни оширишга қаратилган. 
Ассоциацияларнинг асосий натижаси му-
тахассисларнинг малакаси, профессионал 
ҳамжамиятнинг ривожланиши ва соҳанинг 
институционал мустаҳкамланиши билан ўл-
чанса, консорциумлар фаолиятининг сама-
радорлиги харажатларни қисқартириш, элек-
трон ресурсларга киришни кенгайтириш ва 
технологик инфратузилмани ривожлантириш 
орқали баҳоланади. Иккинчи муҳим фарқ  
бошқарув модельида намоён бўлади. Ассо-
циациялар демократик бошқарув тамойилла-
рига асосланган бўлиб, стратегик қарорлар 
аъзолар томонидан сайланган кенгашлар 
орқали қабул қилинади. Консорциумларда 
эса марказлашган бошқарув устунлик қилади 
ва операцион қарорлар профессионал менеж- 
мент томонидан амалга оширилади. Учинчи 
фарқ молиялаштириш механизмларида куза-
тилади. Ассоциациялар кўпроқ касбий хиз-
матлар ва аъзолик бадалларига таянса, кон-
сорциумлар обуна тўловлари ва коллектив 
харидлар орқали шаклланадиган молиявий 
механизмларга таянади.

Ўзбекистон учун қўллаш мумкин бўлган 
тажрибалар

Ўзбекистон кутубхона тизимида халқаро 
тажрибанинг бир қатор элементларини жо-
рий этиш имконияти мавжуд. Биринчидан, 
кутубхона мутахассисларининг малакасини 
ошириш ва профессионал сертификатлашти-
риш тизимини ривожлантириш мақсадга муво-
фиқдир. Бу борада ALA ва CILIP тажрибаси 
фойдали бўлиши мумкин. Иккинчидан, элек-
трон ресурсларни марказлашган харид қилиш 
ва лицензиялаш механизмларини кенгайти-
риш зарур. Ушбу йўналишда EIFL, ANKOS ва 
WRLIC тажрибаси муҳим аҳамиятга эга. Учин-
чидан, Ўзбекистон Кутубхоналар Консорциу-
ми негизида миллий миқёсдаги марказлашган 
ахборот платформасини шакллантириш мақ-
садга мувофиқдир. Бундай платформа элек-
трон ресурслар, институционал репозито-
рийлар ва илмий маълумотлар алмашинувини 
ягона муҳитда бирлаштириши мумкин. Тўртин-
чидан, кутубхона ассоциацияси ва кутубхона 
консорциуми функцияларини мувофиқлашти-
рувчи миллий координацион марказ ташкил 
этилиши кутубхоналараро ҳамкорликни янада 
кучайтиради (4-rasm). Ассоциациялар ва кон-
сорциумларнинг ўзаро рақобатчи эмас, балки 
бир-бирини тўлдирувчи институтлар бўлиб, 
кутубхона тизимининг барқарор ривожлани-
шини таъминлашнинг энг истиқболли йўна- 
лишларидан бири ҳисобланади [16].

Kутубхоналар 
нафақат ресурсларни, 

корпоратив 
каталоглаштириш 

халқаро миқёсдаги 

Хулоса
Ушбу таклиф этилаётган гибрид модель-

да кутубхоналарнинг бошқарув архитектура-
си ягона координацион марказ орқали стра-
тегик юритилади ва фаолият иккита йирик 
тармоққа ажратилади. Тизимнинг “Ассоциа-
ция” қаноти кутубхоначиларнинг профессио-
нал салоҳиятини ошириш, соҳа стандартла-
рини ишлаб чиқиш ҳамда ҳукумат ва жамият 
олдида кутубхоналар манфаатларини ҳи-
моя қилиш билан шуғулланади. Тизимнинг 
“Консорциум” қаноти эса аниқ иқтисодий 
ва технологик вазифаларни ўз зиммасига 
олиб, халқаро электрон базаларни жамоа-
вий харид қилиш, рақамли инфратузилмани 
бошқариш ҳамда республика миқёсида ягона 
электрон кутубхона тизимини юритиш функ-
цияларини бажаради. Бундай уйғунлашган 
ёндашув Ўзбекистон ахборот-кутубхона ти-
зимининг институционал, иқтисодий ва тех-
нологик тараққиётини тезкор ривожланиш 
имконини беради.

Электрон ресурсларни

биргаликда харид қилиш

Республика методик кенгаши

Ўзбекистон кутубхоналар ассоциацияси

(ижрочи кенгаш)

Ўзбекистон кутубхоналар консорциуми

(ижрочи кенгаши)

Малака ошириш

ва сертификатлаштириш

Касбий стандартлар

ва методикалар яратиш

Кутубхона

манфаатларини

ҳимоя қилиш

Халқаро ҳамкорлик

ва профессионал

networking

Лицензиялаш

ва нашриётлар

билан музокаралар

Очиқ илм-фан

(Open Science)

ва рақамли хизматлар

Ягона кутубхоналар

электрон кутубхонаси

4-расм. Ўзбекистон кутубхоналар ассоциацияси ва консорциумининг тавсиявий ташкилий тузилмаси.

Тизимнинг 
“Консорциум” қаноти 
эса аниқ иқтисодий 
ва технологик 
вазифаларни ўз 
зиммасига олиб, 
халқаро электрон 
базаларни жамоавий 
харид қилиш, рақамли 
инфратузилмани 
бошқариш ҳамда 
республика 
миқёсида ягона 
электрон кутубхона 
тизимини юритиш 
функцияларини 
бажаради


